
Besêugna dîlo a nostra confuxion

Di ommi a depravazion a l'è stupenda:

Spesso se perfezioñan ne-a raxon,

Ma ô chêu ô resta perverso e ô no s'emenda:

Ciù se raffiñan ne l'educazion,

Lô ciù se scandalizzan a vicenda:

L'è in tanti e tanti de malizia spesso

Fin ûn aumento ô mæximo progresso.

Perchè ne fa conosce l'esperienza,

Che se no va ô progresso da virtù

Sempre a pao do progresso che fa a scienza;

Questa a non è uña leva, chi tie sciù

L'ommo a l'altezza da so intelligenza;

Ma a l'è ciù tosto un peiso, chi ô tia zù

Ne-i fondi ciù impestæ da corruzion,

L'avarizia, a lussuria e a l'ambizion...

E poi perchè sciccomme ghe pän belli

Pe-i vaghi coî, che han scagge, peî e ciûmme,

I rettili, i quadrupedi e i oxelli,

L'ommo ô no credde ne-ô so scarso lûmme

De fâ bella figûa comme fan quelli,

Se ô no se fascia con un gran volûmme

De panno, o teia, e sæa, chi spicche assæ

Pe ô cô, pe-ô taggio e pe-a so novitæ.



50

Eppù, se o fasto, a vanitæ, do regno

Mondano i ûsi e i esigenze stesse

N'avessan misso l'ommo ne l'impegno

De doveî aggaibâse con de pesse,

Lê ô l'ha ne-a carnaxon, ne-ô so disegno

E ne-i so atti variæ tante bellesse,

Che in questa tæra nè vestia nè nûa

No i ha l'opea ciù bella da natûa.

